REZIME RADA

U  uvodu rada su predstavljeni razlozi zbog kojih plastični otpad  danas u svijetu predstavlja jedan od značajnijih ekoloških problema. Danas se primjenjuju različite opcije zbrinjavanja odnosno načina za njegovo recikliranje. One imaju za cilj da se plastični otpad tretira kao vrijedna sirovina za dobijanje novih proizvoda odnosno da se iskoristi njegova energetska vrijednost.  Spaljivanje i gasifikacija  u cilju proizvodnje energije su opcije koje se danas jako mnogo koriste u industrijskoj praksi  posebno za otpad heterogenog sastava. U okviru rada je predstavljen značaj plastičnih materijala  danas u svijetu, data kratka istorija korištenja i razvoja polimera te prezentirane oblasti primjene plastičnih materijala u našem svakodnevnom životu. Izloženi su glavni razlozi zbog kojih je konstantan rast proizvodnje i potražnje za polimerima. Posebno su predstavljeni termički procesi (spaljivanje, gasifikacija, piroliza)  kao opcije recikliranja plastičnog otpada te su pojašnjeni i šematski prikazani uređaji koji se danas najviše koriste u industrijskoj praksi. U eksperimentalnom dijelu rada, pored opisa testnog postrojenja za spaljivanje različitih vrsta krutog otpada firme KIV- Vransko iz Slovenije, u kojem su obavljena eksperimentalna istraživanja, opisan je metod rada prema pojedinim testnim ispitivanjima. S obzirom da je spaljivanje polimernog otpada veoma složeno posebno u postrojenjima sa rešetkom kakvo je i ovo pilot postrojenje, a posebno zbog toga što to do sada na ovom postrojenju nije rađeno, bilo je potrebno odraditi testna ispitivanja sa materijalima koji bi se mogli slično ponašati.  Zbog toga je prvo ispitivanje bilo sa ostacima uljane repice nakon izdvajanja ulja za potrebe proizvodnje biodizela. U radu su izloženi procesni uvjeti prilikom izvođenja ovog eksperimenta kao i zapažanja do kojih se došlo. Mijenjan je odnos ostataka repice i standardne drvne biomase i praćeni procesni parametri postrojenja kao i emisija dimnih plinova. Osnovni parametri koji su praćeni su temperature unutar primarne i sekundarne komore kao i temperatura dimnih plinova te toplinske vrijednosti dobijenog sinteznog plina. U drugom testnom ispitivanju su uključene manje količine polimernog otpada u vidu RDF peleta na način da je vršeno spaljivanje RDF peleta  i standardne drvne biomase u određenim omjerima te je praćen utjecaj na procesne parametre i emisiju dimnih plinova. Na kraju su predstavljeni detalji spaljivanja miješanog polimernog otpada u formi RPF goriva na testnom postrojenju uz različite količine biomase. U dijelu rezultati i diskusija su predstavljeni rezultati provedenih istraživanja te izvršena njihova sistematična rasprava. Prezentirani su procesni parametri sa stanovišta promjene vrste goriva od biomase pa do miješanog polimernog otpada. Posebno su elaborirani problemi do kojih je dolazilo prilikom izvođenja ovih ispitivanja kao i načini rješavanja istih. Detaljno su izloženi  i raspravljeni rezultati provedenih testnih spaljivanja popraćeni sa dijagramima razvoja temperature unutar postrojenja te energetskim vrijednostima dobijenog sinteznog plina  kao i dijagramima emisije dimnih plinova.  Na kraju su u zaključcima sistematično prezentirane konstatacije izvedene raspravom dobivenih rezultata, te dat prijedlog najpogodnijih procesnih uvjeta za termički tretman miješanog polimernog otpada u postrojenju sa rešetkom kakvo je testno postrojenje firme KIV-Vransko.  Iz dobijenih rezultata proizilazi da je postavljena hipoteza “ Miješani polimerni otpad se pri određenim procesnim uvjetima i u odgovarajućim omjerima sa drugim materijalima (biomasa) može ekološki prihvatljivo, spaljivati u postrojenju za spaljivanje otpada” potvrđena. 

